
O‘ZBEKISTONDA AUDITORLIK 
FAOLIYATI RIVOJLANISHI 

VA BIZNESDA MANFAATLAR 
UYG‘UNLIGI

Sirojiddinov Ikromiddin Qutbiddinovich
Namangan davlat texnika universiteti 

Buxgalteriya hisobi kafedrasi professori
ORCID: 0009-0004-6147-547X

Annotatsiya. Mazkur maqolada O‘zbekistonda auditorlik faoliyatining rivojlanish jarayoni hamda uning biznes muhitida 
manfaatlar uyg‘unligini ta’minlashdagi o‘rni tahlil qilinadi. Tadqiqot auditorlik institutining shakllanishi, normativ-huquqiy 
bazasining rivojlanishi va audit xizmatlarining bozor iqtisodiyoti sharoitida tutgan ahamiyatini yoritishga qaratilgan. 
Auditorlik faoliyatining moliyaviy axborot ishonchliligini oshirish, xo‘jalik yurituvchi subyektlar faoliyatida shaffoflikni 
ta’minlash hamda manfaatdor tomonlar o‘rtasidagi axborot nomutanosibligini kamaytirishdagi roli ko‘rib chiqiladi. 
Shuningdek, audit orqali biznes subyektlari, investorlar va davlat manfaatlarining muvozanatlashuvi ilmiy jihatdan 
asoslanadi. Tadqiqot natijalari auditorlik faoliyatining biznesda ishonch va barqarorlikni kuchaytirishdagi ahamiyatini 
yoritishga xizmat qiladi.

Kalit so‘zlar: audit, auditorlik faoliyati, moliyaviy hisobotlar, moliyaviy hisobotlarning xalqaro standartlari, auditning xalqaro 
standartlari, buxgalteriya hisobining milliy standartlari, auditning milliy standartlari, manfaatlar uyg‘unligi.
Abstract. This article analyzes the development of auditing activities in Uzbekistan and their role in ensuring the 
alignment of interests within the business environment. The study focuses on the formation of the auditing institution, 
the development of the legal and regulatory framework, and the significance of audit services under market economy 
conditions. The role of auditing in enhancing the reliability of financial information, ensuring transparency in the activities 
of economic entities, and reducing information asymmetry among stakeholders is examined. Additionally, the research 
scientifically substantiates the balancing of interests among business entities, investors, and the state through auditing. 
The findings highlight the importance of auditing in strengthening trust and stability in business.

Keywords: audit, auditing activity, financial statements, international financial reporting standards, international standards 
on auditing, national accounting standards, national auditing standards, alignment of interests.
Аннотация. В данной статье анализируется процесс развития аудиторской деятельности в Узбекистане и её 
роль в обеспечении согласованности интересов в деловой среде. Исследование направлено на освещение 
формирования института аудита, развития нормативно-правовой базы и значения аудиторских услуг в условиях 
рыночной экономики. Рассматривается роль аудиторской деятельности в повышении надежности финансовой 
информации, обеспечении прозрачности деятельности хозяйствующих субъектов и снижении информационной 
асимметрии между заинтересованными сторонами. Также научно обосновывается баланс интересов бизнес-
субъектов, инвесторов и государства через аудит. Результаты исследования служат для раскрытия значимости 
аудиторской деятельности в укреплении доверия и устойчивости в бизнесе.

Ключевые слова: аудит, аудиторская деятельность, финансовая отчетность, международные стандарты 
финансовой отчетности, международные стандарты аудита, национальные стандарты бухгалтерского учета, 
национальные стандарты аудита, согласованность интересов.

K I R I S H
Bozor iqtisodiyoti sharoitida xo‘jalik yurituvchi subyektlar faoliyatining shaffofligi va moliyaviy axborot 

ishonchliligi iqtisodiy barqarorlikni ta’minlashning muhim omillaridan biri hisoblanadi. Ayniqsa, mulkdorlar, 
investorlar, kreditorlar va davlat manfaatlari kesishadigan biznes muhitida moliyaviy ma’lumotlarning 
haqqoniyligi va xolisligi katta ahamiyat kasb etadi. Ushbu jarayonda auditorlik faoliyati mustaqil nazorat instituti 
sifatida manfaatdor tomonlar o‘rtasida ishonchni shakllantirish va manfaatlar uyg‘unligini ta’minlashda muhim 
rol o‘ynaydi.

O‘zbekistonda auditorlik faoliyati bozor munosabatlarining rivojlanishi bilan birga shakllanib, bosqichma-
bosqich takomillashib bormoqda. Milliy auditorlik tizimining rivojlanishi huquqiy-me’yoriy bazaning 
mustahkamlanishi, xalqaro audit standartlarining joriy etilishi hamda audit xizmatlari bozorining kengayishi 
bilan chambarchas bog‘liqdir. Auditorlik faoliyatining rivoji nafaqat moliyaviy hisobotlar sifatini oshirishga, balki 
biznes subyektlarida korporativ boshqaruvni takomillashtirishga ham xizmat qilmoqda.

Shu nuqtayi nazardan, auditorlik faoliyatining rivojlanish tendensiyalari va uning biznesda manfaatlar 
uyg‘unligini ta’minlashdagi ahamiyatini ilmiy jihatdan yoritish dolzarb masalalardan biridir. Mazkur maqolada 
auditorlik faoliyatining iqtisodiy mohiyati, uning biznes muhitidagi funksional roli hamda manfaatdor tomonlar 
o‘rtasida axborot nomutanosibligini kamaytirish orqali barqaror iqtisodiy munosabatlarni shakllantirishdagi o‘rni 
tahlil qilinadi.

M A V Z U G A  O I D  A D A B I Y O T L A R  S H A R H I
Auditorlik faoliyati iqtisodiy adabiyotlarda asosan agentlik nazariyasi va axborot nomutanosibligi 

konsepsiyasi doirasida izohlanadi. Klassik yondashuvlarga ko‘ra, audit mulkdorlar va menejerlar o‘rtasida 
yuzaga keladigan manfaatlar qarama-qarshiligini yumshatish, moliyaviy hisobotlarning ishonchliligini ta’minlash 
orqali iqtisodiy qarorlar sifatini oshirishga xizmat qiladi [1]. Ushbu yondashuvda auditor mustaqil nazorat 
subyekti sifatida manfaatdor tomonlar o‘rtasida ishonch mexanizmini shakllantiradi.

Xalqaro tadqiqotlarda auditorlik faoliyatining biznesda manfaatlar uyg‘unligini ta’minlashdagi roli korporativ 
boshqaruv tizimi bilan uzviy bog‘liq holda yoritiladi. Tadqiqotchilar audit mavjudligi korxonalarda moliyaviy 
intizomni kuchaytirishi, shaffoflik darajasini oshirishi hamda investorlar uchun axborot risklarini kamaytirishini 
ta’kidlaydilar [2]. Shu bilan birga, audit sifati va auditorning professional mustaqilligi manfaatlar muvozanatini 
ta’minlashning asosiy sharti sifatida qaraladi.

O‘zbekiston sharoitida auditorlik faoliyati bozor iqtisodiyotiga o‘tish jarayonining muhim institutsional 
elementi sifatida shakllandi. Mahalliy olimlar auditorlik institutining rivojlanishini huquqiy-me’yoriy bazaning 
takomillashuvi, auditorlik xizmatlari bozorining kengayishi va xalqaro audit standartlarining joriy etilishi bilan 
bog‘liq holda tahlil qiladilar [3]. Ularning fikricha, auditorlik faoliyati nafaqat moliyaviy nazorat vositasi, balki 
biznes va davlat manfaatlarini muvofiqlashtiruvchi mexanizm sifatida ham namoyon bo‘ladi.

Normativ-huquqiy adabiyotlarda auditorlik faoliyatining asosiy vazifalari auditorlik tekshiruvining xolisligi, 
mustaqilligi va kasbiy mas’uliyatini ta’minlash orqali manfaatdor tomonlar uchun ishonchli moliyaviy axborotni 
taqdim etishdan iborat ekanligi qayd etiladi [4]. Ushbu hujjatlar auditorlik faoliyatining institutsional asoslarini 
belgilab, uning biznes muhitidagi ahamiyatini mustahkamlaydi.

Shu bilan birga, ayrim tadqiqotlarda auditorlik faoliyatining biznesda manfaatlar uyg‘unligini ta’minlash 
mexanizmlari yetarli darajada chuqur yoritilmaganligi, xususan milliy xususiyatlar va amaliy samaradorlik 
masalalariga kam e’tibor qaratilganligi ta’kidlanadi [5]. Bu esa mazkur mavzuni yanada kengroq va tizimli tahlil 
qilish zaruratini yuzaga keltiradi.

T A D Q I Q O T  M E T O D O L O G I YA S I
Mazkur tadqiqot auditorlik faoliyatining rivojlanishi va uning biznesda manfaatlar uyg‘unligini ta’minlashdagi 

rolini tahlil qilishga qaratilgan. Tadqiqot jarayonida mantiqiy tahlil va sintez, qiyosiy tahlil hamda tizimli yondashuv 
usullaridan foydalanildi. Auditorlik faoliyatiga oid normativ-huquqiy hujjatlar, xalqaro audit standartlari hamda 
xorijiy va mahalliy ilmiy adabiyotlar tahlil qilindi. Shuningdek, auditorlik faoliyatining biznes subyektlari 
manfaatlariga ta’siri nazariy umumlashtirish orqali baholandi. Tadqiqot natijalarini asoslashda induksiya va 
deduksiya usullaridan foydalanilib, umumiy ilmiy xulosalar shakllantirildi.

T A H L I L  V A  N A T I J A L A R
Ayni paytda qator muammolar va kamchiliklar auditorlik faoliyatining yanada rivojlanishiga, boshqaruvga 

oid qarorlarni qabul qilish va korporativ boshqaruv sifatini oshirish uchun auditorlik xizmatlarining ahamiyatini 
oshirishga ba’zi cheklovlar yaratmoqda. Jumladan:

Auditorlik tashkilotlariga ishonch darajasi past bo‘lib, auditorlik tekshiruvi ko‘pincha moliyaviy hisobotlarning 
haqqoniyligini tasdiqlashdan ko‘ra ortiqcha va noqulay ma’muriy tartib-taomil sifatida qabul qilinmoqda.

Auditorlik tashkilotlarini tanlab olish bo‘yicha mavjud cheklovlar va tanlovlar amaliyoti ba’zan insofsiz 
bo‘lishi mumkin, shu jumladan narxlar bo‘yicha noto‘g‘ri raqobat kuzatiladi. Bu esa auditorlik xizmatlari sifati va 
auditorlik xulosalarining haqqoniyligiga ta’sir qilishi mumkin.

Auditorlarni maxsus tayyorlash va ularning malakasini oshirish tizimi yetarlicha chuqur emas, professional 
tayyorgarlik va auditorlik xizmatlari sifatining zarur darajasi, shu jumladan xalqaro standartlarga muvofiqligi 
yetarli darajada ta’minlanmayapti. Bu holat auditor kasbining nufuziga ta’sir qilishi mumkin.

Auditorlik tashkilotlari ishini tashqi nazorat qilishning samarali tizimi mavjud emas. Shu sababli 
litsenziyalovchi organ tomonidan sifatsiz auditorlik xizmatlariga yoki auditorlarning noto‘g‘ri xatti-harakatlariga 
tezkor chora ko‘rish imkoniyati cheklangan.

Auditorlik faoliyatining milliy standartlari umume’tirof etilgan xalqaro audit standartlariga to‘liq mos 
kelmasligi xorijiy investorlar uchun mahalliy korxonalar moliyaviy hisobotlarining haqqoniyligini tushunish 
ko‘nikmalarini to‘liq shakllantirmaydi.

Shu munosabat bilan qarorda auditorlik xizmatlari bozorini rivojlantirish va auditorlik faoliyatini tartibga 
solishda xalqaro standartlarga muvofiq zamonaviy yondashuvlarni joriy etish bo‘yicha bir qator vazifalar 
belgilandi:

Auditorlik faoliyati to‘g‘risidagi qonun hujjatlarini, shu jumladan xalqaro standartlar asosida takomillashtirish, 
auditorlik xizmatlari sifatini oshirish va ishbilarmonlar hamjamiyatining auditorlik tashkilotlari ishiga bo‘lgan 
ishonchini qo‘llab-quvvatlashga qaratilgan tashqi nazorat tizimini shakllantirish;

Yoshlarni auditorlik kasbiga jalb etish, xususan professional jamoat birlashmalarining tegishli oliy ta’lim 
muassasalari bilan faol hamkorligini ta’minlash;

Auditorlik tashkilotlarini xalqaro auditorlik tarmoqlariga jalb etish darajasini oshirish, shu jumladan auditorlik 
tashkilotlari va auditorlarni auditning xalqaro standartlarini qo‘llash masalalarida faol uslubiy jihatdan qo‘llab-
quvvatlash;

Auditorlar respublika jamoat birlashmalarining xalqaro audit standartlarini belgilovchi xalqaro tashkilotlar 
bilan hamkorligini kuchaytirish va ushbu standartlarni qo‘llash bo‘yicha jahon tajribasini ommalashtirish.

Mazkur qaror bilan 2019-yilning 1-yanvaridan boshlab shunday tartib o‘rnatildi:
Tijorat tashkiloti, agar u haqidagi ma’lumot Tadbirkorlik subyektlarining yagona davlat reestriga kiritilgan 

sanadan boshlab uch oy davomida auditorlik faoliyatini amalga oshirish uchun litsenziyaga ega bo‘lgan 
auditorlik tashkilotlari reestriga kiritilmagan bo‘lsa, o‘z nomida “auditorlik tashkiloti” so‘zlaridan foydalanishga 
haqli emas;

Auditorlik faoliyatini amalga oshirish uchun litsenziya barcha turdagi auditorlik tekshiruvlarini o‘tkazish 
huquqini beradi;

Auditorlik tashkilotining ustav kapitali faoliyatni amalga oshirishda bevosita foydalaniladigan mol-mulkdan, 
shu jumladan pul mablag‘laridan shakllantiriladi;

Auditorlik tashkiloti asosiy ish joyi hisoblangan auditorlarning eng kam soni kamida to‘rt nafar shtatdagi 
auditordan iborat bo‘ladi;

Ayni xo‘jalik yurituvchi subyektning auditorlik tekshiruvi ketma-ket yetti yildan ortiq bo‘lmagan muddatda 
o‘tkaziladi;

O‘zbekiston Respublikasi Moliya vazirligi auditorlarning respublika jamoat birlashmalari bilan birgalikda 
har uch yilda kamida bir marta auditorlik tashkilotlari ishining sifati tashqi nazoratdan o‘tkazilishini ta’minlaydi;

Auditorlik tashkilotlari o‘z veb-saytlarida yoki auditorlar jamoat birlashmalarining veb-saytlarida majburiy 
auditorlik tekshiruvlari to‘g‘risidagi axborotni, shu jumladan xo‘jalik yurituvchi subyektning identifikatsiya 
ma’lumotlarini va auditorlik xulosasini e’lon qiladi.

2019-yil 1-yanvardan boshlab auditorlik tashkilotlari ustav kapitalining minimal miqdoriga, rahbarlarning 
attestatsiyadan o‘tishiga va davlat ulushi 50 foizdan ortiq bo‘lgan korxonalarda tashqi auditni tanlash tartibiga 
doir talablar bekor qilindi. Shu bilan birga, «Auditorlik faoliyati to‘g‘risida»gi qonunga o‘zgartirishlar kuchga 
kirishi bilan auditorlik tashkilotlari faqat Xalqaro buxgalterlar federatsiyasi tomonidan nashr etilgan xalqaro audit 
standartlari asosida faoliyat yuritadi. Majburiy auditorlik tekshiruvlarini amalga oshiruvchi auditorlik tashkilotlari 
ishining tashqi nazorati Moliya vazirligi veb-saytida e’lon qilinadi.

Audit xalqaro standarti moliyaviy hisobotlar auditini amalga oshirishda iqtisodiy subyektlarni to‘rt guruhga 
ajratadi:

Qimmatli qog‘ozlari uyushgan moliyaviy bozorlarda muomalada bo‘lishiga ruxsat etilgan, qimmatli 
qog‘ozlari tashkil etilgan savdolarga qo‘yilgan tashkilot bo‘lmagan subyektlar (moliyaviy hisobotlari umumiy 
foydalanish uchun tayyorlangan);

Shu toifadagi konsolidatsiyalashgan moliyaviy hisobotlar taqdim etuvchilar;

Qimmatli qog‘ozlari tashkil etilgan savdolarga qo‘yilgan tashkilot bo‘lmagan subektlar (moliyaviy hisobotlari 
haqqoniy taqdim etish konsepsiyasiga muvofiq tayyorlangan);

Qimmatli qog‘ozlari tashkil etilgan savdolarga qo‘yilgan tashkilot bo‘lmagan subyektlar (moliyaviy 
hisobotlari umumiy foydalanish uchun tayyorlangan).

Barcha guruhlarda olib boriladigan auditorlik tekshiruvlari uchun auditorlik riski mavjud. Auditorlik riskini 
aniqlash va baholash jarayonida ajratib bo‘lmaydigan risk, nazorat riski va aniqlamaslik riski tushunchalari 
qo‘llaniladi. Ajratib bo‘lmaydigan risk balans moddalarining va operatsiyalar toifalarining moddiy buzib 
ko‘rsatishlarga tortilish ehtimoli bilan, nazorat riski esa mavjud ichki nazorat tizimi va buxgalteriya hisobi tizimi 
muhim buzib ko‘rsatishlarni o‘z vaqtida aniqlamasligi ehtimoli bilan belgilanadi. Aniqlamaslik riski auditorning 
malakasi va auditorlik tekshiruvi xususiyatlariga bog‘liq bo‘lib, auditor ishining sifat ko‘rsatkichidir.

Auditorning risklarni o‘rganish bilan bog‘liq harakatlari 300-sonli audit xalqaro standartida rejalashtirish 
jarayoniga doir ko‘rsatmalar bilan tartibga solinadi. Risklarni baholash jarayonida tahliliy tartib-taomillar, 
me’yoriy huquqiy bazaga muvofiqlik, muhimlik darajasini aniqlash, ekspertlar ishtiroki va boshqa tegishli tartib-
taomillar bajariladi.

Ichki nazoratdagi kamchiliklar va ularning auditorlik riskiga ta’siri 265-sonli audit xalqaro standarti bo‘yicha 
baholanadi. Bunda kelgusida moliyaviy hisobotlardagi muhim buzib ko‘rsatishlarga olib keladigan kamchiliklar, 
aktiv yoki majburiyatning yo‘qolish xavfi, baholangan summalarni aniqlashdagi murakkablik va moliyaviy 
hisobot summalaridagi potentsial xatolar ko‘zda tutiladi.

X U L O S A  V A  T A K L I F L A R
O‘tkazilgan tahlillar shuni ko‘rsatadiki, auditorlik faoliyati O‘zbekistonda bozor iqtisodiyoti sharoitida biznes 

muhitida shaffoflik va ishonchni ta’minlovchi muhim institutsional mexanizm sifatida shakllanib bormoqda. 
Auditorlik tekshiruvlari moliyaviy axborot ishonchliligini oshirish orqali manfaatdor tomonlar o‘rtasidagi axborot 
nomutanosibligini kamaytiradi va mulkdorlar, investorlar hamda davlat manfaatlarining muvozanatlashuviga 
xizmat qiladi.

Tadqiqot natijalari auditorlik faoliyatining samaradorligi, avvalo, auditor mustaqilligi, audit sifati va normativ-
huquqiy asoslarning takomillashuvi bilan bevosita bog‘liqligini ko‘rsatdi. Shu bois, auditorlik institutining izchil 
rivojlanishi biznesda barqarorlik va manfaatlar uyg‘unligini mustahkamlashda muhim ahamiyat kasb etadi.

Moliyaviy hisobot jarayoni uchun nazoratlarning muhimligi quyidagilarni o‘z ichiga oladi:
-	 Umumiy monitoring nazoratlari (masalan, rahbariyat kuzatuvi);
-	 Firibgarlikni oldini olish va fosh etish ustidan nazoratlar;
-	 Ahamiyatli hisob siyosatlarining tanlanishi va qo‘llanilishi ustidan nazoratlar;
-	 O‘zaro bog‘liq tomonlar bilan yirik operatsiyalar ustidan nazoratlar;
-	 Tadbirkorlik subyekti biznesining odatiy yo‘nalishidan tashqarida bo‘lgan yirik operatsiyalar ustidan 

nazoratlar;
-	 Davr oxiri moliyaviy hisobot jarayoni ustidan nazoratlar (masalan, takrorlanmaydigan buxgalteriya 

yozuvlari ustidan nazoratlar);
-	 Nazoratlardagi kamchiliklar natijasida fosh etilgan istisnolarning sababi va davriyligi;
-	 Kamchilikning ichki nazoratdagi boshqa kamchiliklar bilan o‘zaro aloqadorligi.

